
Misy fisarahana eo amin'ny finoana sy ny fahitana. Ny

olona araka ny nofo dia mandeha amin'ny fahitana, matoky

ny fahatsapany ary tsy mino afa-tsy izay lazain’ireo aminy.

Fa eo amin’ny fiainana Kristiana, ny fiainana ara-panahy, dia

tsy tokony hatoky ny fahatsapantsika isika. Hoy ny 2

Korintiana 5:7 milaza amintsika, “Fa finoana no

andehanantsika, fa tsy fahitana.” Tsy mandeha amin’ny

fahatsapana isika, fa amin’ny finoana. Ny finoana dia

mampifandray antsika amin’ny faritra tsy hita maso,

mandrakizay izay tsy miova. Miova foana ny tontolon’ny

fahatsapana — mihelina, tsy tomombana, tsy maharitra, ary

tsy azo hianteherana. Amin’ny alalan’ny finoana, dia

mifandray amin’ny tontolo hafa isika — tontolo izay ahitana

zava-misy mandrakizay sy fahamarinana mandrakizay.

Rehefa mifandray amin’izany tontolo izany amin’ny alalan’ny

finoana isika, dia mihazona mafy ny fiekena tsy

mihozongozona.

Ny famaliantsika ny fanerena avelan’Andriamanitra eo

amin’ny fiainantsika no mamaritra raha matoky ny

fahatsapantsika isika na ny finoantsika. Raha miova ny

fiekena noho ny haizina, dia mandeha amin'ny fahatsapana

isika, satria amin'ny finoana dia tsy misy haizina. Tsy

miankina amin’ny fahatsapana ny finoana; izy dia mahita

amin’ny maso ara-panahy ao anatin’ny fanjakana tsy miova

ary matoky Mpisoronabe tsy miova. Izao no nolazain'i

Jakoba momba ity olana ity:

"Nefa aoka hangataka amin'ny finoana izy ka

tsy hiahanahana akory; fa izay miahanahana

dia toy ny alon-dranomasina entin'ny rivotra

ka atopatopany. Fa aoka tsy hanampo

handray zavatra amin'ny Tompo izany olona

izany: olona miroa saina izy, miovaova

amin'ny alehany rehetra.” (Jakoba 1:6–8)

Ity andalana ity dia milazalaza ny amin'ilay lehilahy

mangozohozo. Nanomboka vonona ny hanontany izy —

nino, tsy nisalasala — nefa tsy nihazona mafy tsy

hihozongozona izy. Vokany, nofaohan’ny rivotra sy ny onja

izy. Ny fanafodiny dia ny mihazona mafy ny fiekena ka tsy

mihozongozona.

Fivoriana fampaherezam-panahy

Aoka hohazonintsika mafy ny fiaikentsika
nefa tsy hihozongozona.

Misaotra Anao, Tompo ô, fa mahatoky Ianao — manome

fanantenana ahy Ianao. Manambara aho fa tsy mandeha

amin'ny fahatsapako aho, fa amin'ny finoana. Hihazona ny

fiekeko aho ka tsy hihozongozona amin’ny anaran’i Jesosy

Kristy, Amena.

"Tsy ratsy mihitsy ny
fandrenesan'Andriamanitra.
Ny fanekena sy famelana
ny helotsika dia manokatra
indray ny làlana mankany

aminy."
Derek Prince

